
Gebede in die Ou Testament
Inleidend:
Rom 8:15 Die Gees wat aan julle gegee is, maak julle nie tot slawe nie en laat julle nie weer in vrees lewe nie; nee, julle het die Gees ontvang wat julle tot kinders van God maak en wat ons tot God laat roep: “Abba!” Dit beteken Vader. 16 Hierdie Gees getuig saam met ons gees dat ons kinders van God is. 

Raak stil voor die Here en laat hierdie verse op jou gemoed inwerk. Sien jouself as kind wat by die Vader is. Ervaar die intimiteit, die respek en die heiligheid van die Vader in wie se teenwoordigheid jy nou is en wanneer jy “Vader”sê sien jouself met die Vader in gesprek.

 Ons bid vandag saam met die bidders in die Ou Testament. Onderstaande is so ‘n paar van die gebede en die bidders wat ons in die Ou Testament aantref en die dinge waaroor hulle met God gepraat het. Kom ons gebruik hieride gebede om vir ons te lei in gebed rondom ons eie persoonlike behoeftes, ons gemeente en die breëre UAE gemeenskap
1. Gebed is Abraham, op die platorand wat uitkyk oor die Dooie See, in ‘n lewendige gesprek met God oor die naderende vernietig van Sodom en Gamorra. Waarom het hy opgehou? Genesis 18:16-33
Gen 18:22  Die mans het weggedraai Sodom toe, maar die Here het by Abraham bly staan. 23  Abraham het toe nader gekom na die Here toe en gevra: “Sal U die regverdiges saam met die goddeloses vernietig? 24  Miskien is daar vyftig regverdiges in die stad. Sal U die plek werklik vernietig? Sal U dit nie spaar oor vyftig regverdiges daarin nie? 25  U sal tog nie so iets doen en die regverdiges saam met die goddeloses om die lewe bring nie! U sal tog nie die regverdiges soos die goddeloses behandel nie! Sal die regter van die hele aarde dan nie reg laat geskied nie?” 26  Toe sê die Here: “As Ek vyftig regverdiges in Sodom kry, sal Ek die hele plek spaar oor hulle.” 27  Abraham het gesê: “Ek is maar net stof en as, en tog het ek gewaag om met die Here te praat. 28  Sê nou die regverdiges is vyf minder as vyftig: sal U die hele stad vir vyf verdelg?” Hierop antwoord die Here: “Ek sal dit nie verdelg as Ek vyf en veertig daar kry nie.” 29  Toe praat Abraham weer met die Here: “Miskien sal daar veertig gevind word,” en die Here sê: “Ook oor veertig sal Ek dit nie doen nie.” 30  Abraham sê toe: “Moet tog nie kwaad word as ek nog 'n keer praat nie, Here. Miskien sal daar dertig te kry wees,” en die Here sê: “Ek sal dit nie doen as Ek dertig daar kry nie.” 31  Maar Abraham sê: “Ek bly waag om met die Here te praat. Miskien word daar twintig gekry,” en die Here sê: “Oor die twintig sal Ek dit nie verdelg nie.” 32  Toe sê Abraham: “Moet tog nie kwaad word nie, Here! Ek wil nog net een keer praat; miskien word daar tien gekry.” En die Here sê: “Ook oor tien sal Ek dit nie verdelg nie.” 33  Toe die Here klaar met Abraham gepraat het, het Hy weggegaan, en Abraham het na sy plek toe teruggegaan.

Aan die hand van die bogenoemde teks vra ons die Here dat Hy die UAE na hom toe sal terugdraai.
Vader, in die Naam van die Here Jesus Christus vra ons dat U ons gemeenskap sal seën. Dat U ons sal seën en beskerm; dat U tot ons redding sal verskyn en ons genadig sal wees; dat U ons gebede sal verhoor en aan ons vrede sal gee! (Num.6:24-25). Ons bid dit vir ons bure, ons kollegas by die werk, vir die polisie en die mense in tronke, vir die kinders in die skool, die dokters, verpleegsters en pasiënte in hospitale, vir die vaders en moeders in ons gemeenskap en vir die besighede, die onderwysers in skole, die regeringsamptenare, die haweloses, die werkloses, die wat betrokke is by allerlei vorme van verslawing, die behoeftiges, die Sheiks wat hierdie land regeer en hulle adviseurs en die ministers in die regering asook hulle personeel. Here Jesus, mag U genadig oor ons gemeenskap wees! (1 Kor.16:23). Ons bid dat U die UAE na U toe sal laat terugdraai deeurdat U Naam in hierdie land geheilig sal word, U Koninkryk sal kom en U wil sal geskied. 


2. Gebed is Jakob by Pniël worstelend deur ‘n beproewende situasie, sy vrees vir die onbekende (vrees vir Esau) en wat mank maar tog seëvierend anderkant uitkom. Genesis 32:22-3
Genesis 32:22  Die nag het hy opgestaan en sy twee vrouens en sy twee persoonlike slavinne en sy elf kinders gevat en deur Jabbokdrif gegaan. 23  Nadat hy hulle deur die rivier gevat het, het hy ook alles wat hy besit, laat deurgaan.  Jakob het alleen daar agtergebly, en 'n man het tot dagbreek met hom gestoei. 25  Toe die man agterkom dat hy nie vir Jakob kan wen nie, het die man, terwyl hy met hom stoei, vir Jakob teen die heup geslaan sodat dit uit die potjie gespring het. 26  Die man het vir Jakob gesê: “Los my, want die dag breek.” Jakob het geantwoord: “Ek sal jou net los as jy my seën.”  27  Toe vra die man: “Wat is jou naam?” en hy antwoord: “Jakob.” :28  Die man het gesê: “Jy sal nie meer Jakob genoem word nie, maar Israel, want jy het teen God en teen mense 'n stryd gevoer en jy het dit end-uit volgehou.”  29  Toe sê Jakob: “Sê my tog jou naam,” en die man vra: “Waarom vra jy my naam?” Hy het vir Jakob net daar geseën, 30  en Jakob het die plek Pniël genoem, “want”, het hy gesê, “ek het God van aangesig tot aangesig gesien en tog het ek nie omgekom nie.” 

Aan die hand van die bogenoemde teks bring ons ons sonde (Jakob beteken bedrieër) voor die Here en ons bid dat Hy ons sal seën om ‘n seën vir ander te wees. Ons vra dat ons die koringkorrel in die grond sal wees wat sterf om veelvoudige vrug te dra.

3. Gebed is Moses die bemiddelaar/intersessor wat met God verskil en pleit vir sy volk wanneer hulle hardnekkige rebelsheid (Goue kalf) hulle onder gevaarlike oordeel van God bring. Ons lees van Moses se verstommende onselfsugtigheid 
Eksodus 32:31 Moses het toe na die Here toe teruggegaan en gesê: “Hierdie volk het 'n ernstige sonde gedoen deur vir hulle 'n god van goud te maak. 32  Vergewe tog hulle sonde. As dit nie kan nie, moet U my naam maar uitvee uit die boek wat U geskrywe het.”  
Maar meer nog Moses staan in en ewe verstommende verhouding met die Here. 
Eksodus 33:11  Die Here het direk met Moses gepraat soos 'n man met sy vriend.

Aan die hand van die bogenoemde teks vra ons die Here dat Hy ons gemeente sal aanraak met diepe besef dat Hy en Hy alleen God is en dat ons sal breek met afgode( die dinge waarop ons ons diepste vertroue plaas in plaas van in God) in ons lewens.
Here God Almagtig, U is groot, al die lof kom U toe, ontsagwekkend is U bo alle gode (1Kron.16:25). Here, U vra vir gehoorsaamheid, dat ons U met ons hele hart sal dien en sal let op die groot dinge wat U vir ons gedoen het (1 Sam.12:20-24). Wysheid begin met die dien van die Here; almal wat dit doen, het ware insig (Ps.111:10). Here, U belowe dat as ons wysheid kortkom, U dit vir ons sal gee, ons vra vir wysheid (Jak.1:5) en dat U ons sal leer om U te vrees. Dit is die Here wat sorg vir dié wat Hom eer, vir dié wat op sy mag vertrou om hulle van die dood te red en hulle in die lewe te hou in hongersnood. Ons vertrou op U Here: U is ons hulp en ons beskermer (Ps.33:18-22). Die Engel van die Here slaan sy laer op rondom dié wat die Here dien, en red hulle. Ons wil kom en ondervind en sien dat U goed is! Dit gaan goed met die mens wat by U skuil. Wie U dien, het geen gebrek nie (Ps.34:8-10). 

4. Gebed is Gideon (die geringste onder sy familie, uit die swakste groep uit die Manasse stam) wat vir God 2 x vir ‘n teken vra dat God hom regtig gaan gebruik om Israel te red. Rigters 6:36-40
Toe het Gídeon met God gespreek: As U werklik deur my hand Israel wil verlos soos U gespreek het— ek sal die wolvlies op die dorsvloer neerlê: as daar net op die vlies dou is, terwyl die grond oral droog is, dan sal ek weet dat U deur my hand Israel wil verlos soos U gespreek het.  En dit was so: toe hy die volgende môre vroeg opstaan, het hy die vlies uitgewring en die dou uit die vlies uitgedruk, ‘n kom vol water.  Toe het Gídeon met God gespreek: Laat u toorn nie teen my ontvlam nie, en laat my net hierdie keer mag spreek; laat my tog net hierdie keer met die vlies ‘n proef neem: laat dit op die vlies alleen droog wees terwyl daar op die grond oral dou is. En die HERE het daardie nag so gedoen: op die vlies alleen was dit droog, maar oral op die grond was daar dou.
Aan die hand van die bogenoemde teks vra ons die Here dat Hy ons sal gebruik in Sy diens.
Vader ek kom gee myself aan U as lewende en heilige offer wat vir U aanneemlik is. Ek kom bid dat U my  voortdurend sal verander deur my danke te vernuwe. Vader help my ook om duidelik te kan onderskei wat U  wil is, wat vir U goed en aanneemlik en volmaak is. 

5. Gebed is Hanna pleitend by die Here om haar in haar smaad van kinderloosheid te aanskou en dit weg te neem ten spyte van die verkeerde indruk van Eli en om dan die blydskap te ervaar van verhoorde gebed. 1 Samuel 1:1-17
1Sa 1:10  En bitter bedroef het sy tot die HERE gebid en bitterlik geween; 11  en sy het ‘n gelofte gedoen en gesê: HERE van die leërskare, as U waarlik die ellende van u diensmaagd aansien en aan my dink en u diensmaagd nie vergeet nie, maar u diensmaagd ‘n manlike kind skenk, dan sal ek hom aan die HERE gee al die dae van sy lewe; en geen skeermes sal op sy hoof kom nie. 12  En toe sy lank gebid het voor die aangesig van die HERE en Eli op haar mond ag gee - 13  want Hanna het in haar hart gespreek: net haar lippe het geroer, maar haar stem kon nie gehoor word nie—het Eli gedink dat sy dronk was. 14  En Eli sê vir haar: Hoe lank wil jy jou soos ‘n dronk mens gedra? Sit jou wyn van jou af weg. 15  Maar Hanna antwoord en sê: Nee, my heer, ek is ‘n vrou beswaard in my gemoed: wyn of sterk drank het ek nie gedrink nie, maar ek het my siel voor die aangesig van die HERE uitgestort. 16  Hou tog nie u dienares vir ‘n deugniet nie, want vanweë my baie sorge en verdriet het ek tot nou toe gespreek. 17  En Eli antwoord en sê: Gaan in vrede, en mag die God van Israel jou bede gee wat jy van Hom gebid het. 

Aan die hand van die bogenoemde teks kom bring jy voor die Here jou diepste behoefte, stryd, worsteling, nood en bekommernis. Kom gee dit vir Hom. Kom soos Hanna en stort jy jou siel voor die aangesig van die Here uit en vertrou dat Hy jou gebed verhoor het.

6. Gebed is Dawid, die man na God se hart, wat in berou Psalm 51 voor God verskyn nadat hy owerspel en moord gepleeg het. 
2Samuel 12:7  “Jy is die man!” sê Natan toe vir Dawid…9  Waarom het jy nou die woord van die Here geminag deur so 'n verkeerde ding te doen? Jy het Urija die Hetiet met die swaard doodgemaak en toe sy vrou vir jou gevat. Ja, jy het hom vermoor met die swaard van die Ammoniete. 
Lees Dawid se berou in Psalm 51
Wees my genadig, o God, na u goedertierenheid; delg my oortredinge uit na die grootheid van u barmhartigheid. Was my heeltemal van my ongeregtigheid en reinig my van my sonde. Want ék ken my oortredinge, en my sonde is altyddeur voor my. Teen U alleen het ek gesondig en gedoen wat verkeerd is in u oë, sodat U regverdig kan wees as U spreek, rein as U gerig hou. Kyk, in ongeregtigheid is ek gebore, en in sonde het my moeder my ontvang. Kyk, U het ‘n welgevalle aan waarheid in die binneste, en in die verborgene maak U aan my wysheid bekend. Ontsondig my met hisop, dat ek kan rein wees; was my, dat ek witter kan wees as sneeu. Laat my vreugde en blydskap hoor; laat die gebeente juig wat U verbrysel het. Verberg u aangesig vir my sondes en delg uit al my ongeregtighede. Skep vir my ‘n rein hart, o God, en gee opnuut in die binneste van my ‘n vaste gees. Verwerp my nie van u aangesig nie en neem u Heilige Gees nie van my weg nie. Gee my weer die vreugde van u heil, en ondersteun my deur ‘n gewillige gees. Ek wil die oortreders u weë leer, dat die sondaars hulle tot U kan bekeer. Red my van bloedskuld, o God, God van my heil! Laat my tong u geregtigheid uitjubel. Here, open my lippe, dat my mond u lof kan verkondig. Want U het geen lus in slagoffer nie, anders sou ek dit gee; in brandoffer het U geen behae nie. Die offers van God is ‘n gebroke gees; ‘n gebroke en verslae hart sal U, o God, nie verag nie! 

Aan die hand van die bogenoemde kom bring ons voor die Here mense wat worstel met hulle seksuele lewens. Daar is talle gelowiges wie se lewens met onsedelikheid, wellus en onreinheid besmet is. Kom ons pleit voor die Here vir mense wat hiermee sukkel. Ons bid dat die gebed van ‘n Dawid vir elkeen sal wees: 
Skep vir my(ons) ‘n rein hart, o God, en gee opnuut in die binneste van my(ons) ‘n vaste gees. Here Vergewe ons dat ons gefokus is op die behoeftes van die vlees. Help ons om ons gedagtes te fokus op die Gees om U sodoende te behaag (Rom. 8:5-8).

7. Gebed is Salomo wat die weet dat die wydste lugruim God nie kan huisves nie maar bid dat God die temple sal betrek ter wille van Sy Naam 2 Kron 6:12 – 7:22. Ook bid hy daardie bekende gebed wat God se volk moet doen sou hulle van God af weggedwaal het.
2 Kronieke 7:14  en my volk, oor wie my Naam uitgeroep is, hulle verootmoedig en bid en my aangesig soek en hulle bekeer van hul verkeerde weë, dan sal Ék uit die hemel hoor en hulle sonde vergewe en hulle land genees. 
Aan die hand van die bogenoemde bid ons vir hesrtel en die grootmaak van God se Naam
Vader, ons bid dat almal in ons gemeenskap en die UAE U sal vrees, laat die hele aarde die Here vrees, laat al die bewoners van die wêreld vir Hom ontsag hê (Ps.33:8). Mag U Gees van wysheid en verstand, die Gees van raad en sterkte, die Gees van kennis en van die vrees van die HERE, KRAGTIG OP ONS  RUS (Jes.11:2 Ou  Vertaling). Mag die mense in ons gemeenskap en deie UAE kies om U te vrees. U het ons verootmoedig en ons laat hongerly, om aan ons bekend te maak dat die mens nie van brood alleen lewe nie, maar dat die mens lewe van alles wat uit die mond van die HERE uitgaan. U het ons onderrig soos ’n man sy seun onderrig, sodat ons U kan leer vrees (Deut.8:3-6). Leer ons, HERE, U weg: ons sal in U waarheid wandel;  reinig ons harte tot die vrees van U Naam (Ps.86:11 Ou Vertaling). Help ons om weg te bly van die kwaad en te doen wat goed is, om vrede te soek dit na te jaag (Ps.34:15). Ons kies dan vandag om net vir U te dien en te vrees (Jos.24:15). 

8. Gebed is Elia op die berg karmel wat sy volk na God toe terugbring na sy stryd met die Ba’ál profete op berg Karmel en dan daarna in gebed voor God bly om die droogte in die land te breek.1 Konings 18:42-45

1 Konings 18:42 Agab het toe gaan eet, maar Elia het na die top van Karmelberg toe opgeklim en terwyl hy daar na die aarde toe buig met sy kop tussen sy knieë, sê hy vir sy slaaf: “Gaan kyk in die rigting van die see!” Hy gaan kyk toe, en kom sê: “Daar is niks.” Elia het vir hom gesê: “Gaan kyk weer.” Dit het sewe keer gebeur. Na die sewende keer het hy kom sê: “'n Wolkie so groot soos 'n man se hand kom uit die see uit op.” Elia sê toe: “Gaan sê gou vir Agab: Span in en gaan van die berg af, anders sal die reën jou vaskeer.”  Toe hulle nog praat, het die lug donker geword van die onweerswolke; die wind het opgekom en groot reëns het uitgesak. Agab het op sy wa geklim en na Jisreël toe gery. 
Jakobus 5:16 Bely mekaar julle misdade en bid vir mekaar, sodat julle gesond kan word. Die vurige gebed van ‘n regverdige het groot krag. 17  Elía was ‘n mens net soos ons, en hy het ernstig gebid dat dit nie moes reën nie, en dit het op die aarde drie jaar en ses maande lank nie gereën nie; 18  en hy het weer gebid, en die hemel het reën gegee en die aarde het sy vrug laat uitspruit. 
Aan die hand van die bogenoemde bid ons vir ons gemeente
Sal U die kerk as ‘n huis van gebed herstel sodat die kerk in gebed sal volhard met waaksaamheid en dankbaarheid (Kol.4:2). Help ons om dag en nag met ons hele hart tot U te bid om aan te vul wat die kerk nog aan hul geloof ontbreek. Mag U ons liefde vir mekaar en vir alle mense laat groei en oorvloedig maak. Maak ons innerlik sterk dat ons onberispelik en heilig voor U, ons Vader, sal staan wanneer ons Here Jesus kom saam met al Sy heilige engele (1Tess.3:9-13). Vader, ons bid met vertroue dat U wat die goeie werk in ons begin het, dit end-uit sal voer en dit sal voleindig op die dag wanneer Christus Jesus kom (Fil.1:6). 

9. Gebed is Hiskia wat ‘n brief ontvang van die koning van Assirie om oor te gee en dan daardie brief voor God oopsrei en ‘n oorweldigende anwoord ontvang dat God verhoor het en sal ingryp. 2 Kon 19:14 -20
2Konings 19:14  Hiskia het die briewe wat die gesante gebring het, gevat en gelees. Daarna het hy na die huis van die Here toe gegaan en die briewe voor die Here oopgesprei.  Toe het hy tot die Here gebid: “Here, God van Israel, U wat oor die gerubs troon, U alleen is God oor al die koninkryke van die aarde, U het die hemel en die aarde gemaak. Hoor tog, Here, luister, kyk tog, Here, let tog op! Hoor tog wat Sanherib gesê het; hy het U, die lewende God, in sy boodskap beledig! Dit is waar, Here, die konings van Assirië het nasies met lande en al verwoes en hulle gode verbrand, maar dit was nie gode nie, dit was die werk van mensehande, hout en klip; daarom is hulle vernietig. Here, ons God, red ons tog uit die mag van die Assiriese koning. Dan sal al die koninkryke van die aarde besef dat U, Here, alleen God is.”  Jesaja seun van Amos het vir Hiskia 'n boodskap gestuur: “So sê die Here die God van Israel: Ek het jou gebed oor koning Sanherib van Assirië verhoor. 
Aan die hand van die bogenoemde bid ons vir ons gemeente dat U die aanvegtinge van die bose sal afweer.

Gebed is ook Hiskia  wat met sy gesig na die muur draai en God pleit om genesing en dit ontvang te same met ‘n kragtige wonderteking ás bewys dat God dit sal gee.2 Kon 19 en 20
2 Konings 20:1  In dié tyd het Hiskia ernstig siek geword. Die profeet Jesaja seun van Amos het na hom toe gekom en gesê: “So sê die Here: Sê vir jou gesin wat jou laaste wense is, want jy gaan sterf, jy sal nie langer lewe nie.” Toe draai Hiskia sy gesig na die muur toe en hy bid tot die Here:  “Ag, Here, neem tog in ag dat ek voor U in trou en met volle oorgawe geleef het en dat ek gedoen het wat reg is in u oë.” Hiskia het bitterlik gehuil. Jesaja was nog nie die binneplein van die stad oor nie toe die woord van die Here tot hom kom en sê:  “Gaan terug en sê vir Hiskia, die leier van my volk: So sê die Here, die God van jou voorvader Dawid: Ek het jou gebed verhoor, Ek het jou trane gesien. Ek gaan jou gesond maak, en jy sal oormôre weer na die huis van die Here toe kan gaan. 
2Konings 20:8  Toe vra Hiskia vir Jesaja: “Wat is die teken dat die Here my sal gesond maak en dat ek oormôre weer na die huis van die Here toe sal gaan?” Jesaja het geantwoord: “Die Here gee jou die volgende teken dat Hy sal doen wat Hy gesê het: moet die skaduwee tien trappe vorentoe gaan of tien terugkom?” Hiskia sê toe: “Dit is maklik vir die skaduwee om tien trappe vorentoe te skuif. Nee, laat dit tien trappe terugkom.” Die profeet Jesaja het die Here aangeroep, en Hy het die skaduwee wat reeds teen die trap van Agas afgesak het, tien trappe laat terugskuif.

Aan die hand van die bogenoemde bid ons vir genesing vir ons gemeente 
Ek wil die Here loof met alles wat in my is en nie een van Sy weldade vergeet nie. Dis Hy wat al my sonde vergeef en al my siektes genees! (Ps.103:2-3). U is God, ons GENEESHEER (Eks.15:26). U het U Seun, Jesus Christus, aan ons gegee. Hy het ons lyding op Hom geneem en ons siektes het Hy gedra. Oor ons oortredings is Hy deurboor; oor ons sondes is Hy verbrysel. Die straf wat vir ons vrede moes bring, was op Hom en deur Sy wonde het daar vir ons genesing gekom. U het al ons sondes op Hom laat afkom. Omdat Hy die sondes van baie op hom geneem het, kan Hy nou vir oortreders bid (Jes.53:1-12). U het Hom met die Heilige Gees gesalf en met krag, om die evangelie van die koninkryk te verkondig en om elke soort siekte en kwaal onder die volk gesond te maak, asook bevryding van bose magte (Matt.4:23-24; Hand.10:38). Die Son van Redding het waarlik opgekom met genesing in sy strale (Mal.4:2). 
Here Jesus Christus, ons gemeenskap het U helende aanraking nodig. Maak ons tog gesond; ons het teen U gesondig (Ps.41:4). Genees die gebrokenes van hart, bevry diè wat deur sonde opgesluit is en diegene wat deur verslawing of self-opgelegte bande, korrupte gedagtes of geestelike vestings gevange gehou word (Jes.61:1). U 


10. Gebed is Josafat wat in verootmoeding voor God in gebed en vas kom staan om God se hulp en leiding te vra en dan in die geveg ingaan met sangers wat voor die soldate loop en sing: Loof die Here aan Sy liefde is daar geen einde nie. 2 Kroniekie 20.

11. Gebed is Esra wat wat geskok en ontsteld tot die tyd van die aandoffer sit en dan, met geskeurde kleed, op sy knieë voor God val terwyl hy om genade smeek vir ‘n afvallige en ongelowige volk. Esra 9:5 – 10:1

12. Gebed is die Israeliete in Nehemia se tyd wat vir 'n vasdag bymekaargekom het in hulle rouklere met grond op hulle koppe, belydenis gedoen het van hulle sonde en van die oortredings van hulle voorvaders en 'n kwart dag lank voorgelees uit die wetboek van die Here hulle God. En dan weer nog 'n kwart dag lank belydenis gedoen en voor die Here hulle God gebuig het. Neh 9:1-37

13. Gebed is Jesja wat ter wille van sy volk by die Here pleitend protesteer 
Jesaja 63:15  Kyk uit die hemel uit af, sien ons tog raak uit u heilige en verhewe woning. Waar is u brandende liefde, u magtige dade? Is U nie meer oor ons bewoë nie? Ontferm U U nie meer oor ons nie? 16  U is tog ons vader. Abraham weet niks van ons nie en Israel is nie van ons bewus nie; U, Here, is ons vader, van ouds af is u Naam: Ons Verlosser. 17 Waarom het U ons laat afdwaal van u paaie af, Here? Waarom het U ons hardkoppig gemaak sodat ons U nie gedien het nie? Wees tog weer soos vroeër ter wille van u dienaars, ter wille van die volk wat aan U behoort. 18  'n Kort rukkie kon u gewyde volk u tempel gebruik, maar ons vyande het dit verwoes.19  Ons het geword soos dié oor wie U nie van ouds af geregeer het nie, oor wie u Naam nie uitgeroep is nie. 
Jesaja 64:1  As U maar die hemel wou oopskeur en wou afkom sodat die berge voor U skud! :2  Kom af soos 'n vuur wat fynhoutjies laat brand, soos 'n vuur wat water laat kook. Laat u Naam só aan u vyande bekend word, laat die nasies só voor U bewe. 

Aan die hand van die bogenoemde bid ons vir ‘n vars salwing van God se Gees in ons gemeente
Vader van ons Here Jesus Christus, dankie dat ons kan leef in die bedeling en tyd van die Heilige Gees, wat ons alles leer en herinner aan wat U gesê het en om ons te vertroos (Joh.14:26). Dankie dat ons aangeneem is as kinders deur die Heilige Gees, en dus vir U kan ken en U aanroep as "Abba Vader" (Rom.8:15; Gal.4:6; Ef.1:17). U het ons nie alleen agtergelaat nie, maar aan ons die Helper gegee (Joh.14:16,18; Joh.15:26). Vergewe ons vir die menige kere waar ons die Heilige Gees van God bedroef of geïgnoreer het, geweier het om aan Hom onderdanig te wees en Hom weerstaan het (Ef.4:30; 1Tess.5:19; Hand.5:9). Bewaar ons om nooit teen die Heilige Gees te spreek, of te rebelleer of te lieg nie, sodat Hy teen ons draai en ons vyand word nie (Matt.12:32; Hand.5:3; Jes.63:10,11). Gee ons asseblief U Gees wat wysheid en  insig, raad en sterkte gee en wat kennis verleen en eerbied vir die Here (Jes.11:2), sodat ons die wysheid en vrymoedigheid sal hê om U Woord te verkondig aan alle mense,  selfs  aan  diegene  in  gesagsposisies (Dan.4:9; 5:11;  Hand.4:18-19). Bekragtig ons met U Gees, sodat selfs al sou ons vervolg word, ons nogtans U Waarheid sal uitdra en nie sal swyg oor U liefde en die hoop wat ons in ons harte het nie (Hand.4:31). Stort U liefde in ons harte uit deur die Heilige Gees, sodat ons onvoorwaardelik kan liefhê (Rom.5:5). Die Gees wat U ons gegee het, maak ons immers nie lafhartig nie, maar vul ons met krag en liefde en selfbeheersing (2Tim.1:7). Laat die vrug van die Heilige Gees sigbaar wees in en deur ons lewens (Gal 5:22-23). Kom, Heilige Gees, oortuig die wêreld van sonde, van ongeregtigheid en  van  oordeel (Joh.16:7-8).  Laat  die  Kerk  vermenigvuldig  en  leef  in gehoorsaamheid aan die Here deur die krag van die Heilige Gees (Hand.9:31). Bekragtig ons deur U Gees sodat ons U getuies kan wees tot aan die einde van die aarde (Hand.1:8). 

14. Gebed is Daniël wat ten spyte van die komplot teen hom drie maal per dag voor God bly kniel en Hom om genade smeek :
Dan 6:10” Toe Daniël hoor dat die dekreet uitgevaardig is, het hy na sy huis toe gegaan. Sy dakkamer se venster het na Jerusalem se kant toe gekyk en soos sy gewoonte altyd was, het Daniël voortgegaan om drie maal per dag voor sy God te kniel en Hom te prys, te aanbid en te dank. 11 Daniël se vyande het in sy huis ingestorm en hom daar gekry waar hy sy God aanbid en Hom om genade smeek.
   
Gebed is Daniel wat ‘n kragtige gebed vir sy volk in vas en in sak en as bid.
Dan 9:4  Ek het tot die Here my God gebid en bely: “Ag, Here, groot en ontsagwekkende God, U handhaaf u verbond en u trou teenoor dié wat vir U liefhet en u gebooie gehoorsaam. 5 Ons het gesondig, ons het oortree, ons het verkeerde dinge gedoen, ons was opstandig en het nie gelewe volgens u gebooie en u bepalings nie. 6 Ons het nie geluister na u dienaars die profete nie, wat in u Naam ons konings, ons leiers, ons familiehoofde en die hele bevolking aangespreek het. 7 U is regverdig, Here. Dit is onsself wat hierdie ellende oor ons gebring het, oor die mense van Juda, oor die inwoners van Jerusalem, oor die hele Israel, dié wat naby is sowel as dié wat ver is, ver in al die lande waarheen U hulle verstrooi het oor hulle ontrou teenoor U. 8 Here, hierdie ellende het oor ons, oor ons konings, oor ons leiers en oor ons familiehoofde gekom omdat ons teen U gesondig het. 9 Maar U, Here ons God, bewys barmhartigheid en U vergewe, al was ons opstandig teen U. …17 Ter wille van Uself, hoor tog my gebed en smeking, en verskyn tog tot redding van u verwoeste heiligdom. …18 Luister tog, my God! Hoor ons tog! Sien tog ons verlatenheid raak, en dié van die stad waaroor u Naam uitgeroep is. Ons pleit by U om ontferming, nie omdat ons regverdig is nie, maar op grond van u groot barmhartigheid. …19 Hoor, Here! Vergewe, Here! Gee tog ag op ons en tree op! Ter wille van Uself, moenie talm nie, my God. U Naam is oor u stad en oor u volk uitgeroep.” 

Aan die hand van die bogenoemde bid ons vir Goeie Vrydag en Paassondag se verrigtinge. In besonder wil ons bid dat die Here vir ons 'n baie geseënde Paaasnaweek sal gee. Dit is die grootste van alle Christelike dae. Ons gaan ook op die Vrydag vanaf 14:00 -17:00 by Abu Dhabi bid rondom die Here se leiding vir ons gemeente. Ons wil nader trek om te Hoor wat op God se hart is vir ons gemeente. Bid dat die Here ons sal oprig en ons sal rig en lei.

15. Gebed is Habakuk wat ten spyte van die ellende avn sy volk se verdrukking en die verwoesting wat die Galdeërs aangerig het tot God in geloof bid en in vertroue hom op God verlaat: 
Hab 3:17  Al sou die vyeboom nie bot nie en daar geen druiwe aan die wingerde wees nie, al sou die olyfoes misluk en die lande geen oes lewer nie, al sou daar geen kleinvee in die kampe meer wees nie en die beeskrale sonder beeste wees, 18  nogtans sal ek in die Here jubel, sal ek juig in God, my Redder. 19  Die Here my God gee vir my krag. Hy maak my voete soos dié van 'n ribbok, op hoë plekke laat Hy my veilig loop. Vir die koorleier. Met snarespel. 

Here ons Here dankie dat ons ‘n 24 uur Gebedswag mag hê, help ons om te volhard ongeag die omstandighede. Help ons om uit te roep: Nogtans sal ek jubel.

